
Enformaziuns y Comunicaziuns

Restauraziun dla dlijia: Dai 25 de setëmber cina ai 7 d’otober vëgnel müdé l’emplant 
da scialdè. Al gnará motü le scialdé tal funz (Fußbodenheizung mit Trockenbau), 
porchël romagnará la dlijia chisc dis slüta.

Festa dai Aniversars: En domëgna ai 24 de setëmber pla gran mëssa vëgnel tigní la 
Festa dai Aniversars. Düc i pérs co pó festejé eniann en iubileo de matrimone dai 25 
agn ensö (25, 30, 35, 40 ...... 50 y plü agn), é bel enviés. Al foss da s’anunzié danfora 
pa Margot, al nr. 0474/501411 o 335/237473.

Uniun de San Vinzenz: La Uniun mët da jí ai 21 de setëmber en pelegrinaje a 
Weißenstein. An pëia ia ales 8 da doman dan le Cone. Laia sarál ales 12:00 na 
mëssa. Da paié él 15,00€ por le iade. Por la marëna pó vignönn fistidié enstës pal self 
service. Al é da s’anunzié anter i 20 de setëmber pa André Videsott al 0474/506349.

Iolan: Le Grup Franz Xaver lascia alessëi che tres le marcé de benefiziënza án podü 
mené 400,00€ al’assoziaziun ”Helfen ohne Grenzen”. Iolan a chi co á cumpré val’ pal 
marcé o fat spënores de bona man.

Sontada: Dla Uniun dles Ëres, en lönesc ai 18 de setëmber ales 20:00, te calogna.

Referat: En lönesc ai 18 de setëmber ales 20.00 él te salf dles manifestaziuns d’La 
Val en referat con signor Robert Sottara, sot al tema ”Mia esperionza tles misciuns”.

Dotur: Le dotur Aldo Marcocci lascia alessëi che al é demez ai 18 de setëmber y 
spo tla edema dai 25 ai 29 de setëmber. Empede ël sarál le dotur Luca Galiazzo, 
t’ambulatore d’Al Plan, da ciafé al numer 0474/501477 o 342/5181295.

Biblioteca: Scolares y scolari co á tut pert al’aziun da d’isté dla biblioteca, é bel 
enviés da gní te biblioteca en sabeda ai 23 de setëmber ales 15:00, ala festa de 
conclujiun con Rossana Todesco. Al sará ince na ola dla fortüna. 

Curs: Al vën organisé dui cursc de pilates, te salf dla Raika d’Al Plan. Le pröm mët 
man ai 26 de setëmber ales 9:00, le secundo le medemo de ales 19:30. Vigne curs 
vá ennant por 10 iadi. Por enformaziuns telefoné a Karin Taibon al 329/2223634

Dal Vagnele do San Mateo 18, 21-35
Te chël tomp 21ti é Pire jü pormez a Gejú y l’á damané: Signur, tan gonot mëssi 

pa ti pordené a mio fre, sc’al fej picé cuntra me? Set iadi? 22Gejú ti á dit: Nia set 
iadi, mo setantesset iadi. 23Con le rëgn dal cí éra desco con en re co orea fá 
cunt con sü sorvidus. 24Canch’al á motü man da fá cunt, ti n’án condüt önn co ti 
ea debit diescmile talënc. 25Deach’al ne sciafiâ nia da reter i scioldi, á le patrun 
comané da le vëne con fomena y mituns y con döt ci ch’al â, por le fá despaié jö 
ensciö le debit. 26Danló s’á le sorvidú sciüré söi jenëdli y periâ: Ái pazionza con 
me! I te reti döt. 27Le patrun á albü compasciun con le sorvidú, l’á lascé jí y ti á 
lascé do le debit. Parora dal Signur! - Lalt a te, Gejú Crist!

Le patrun á albü compasciun y ti á lascé do le debit!

Desche an lî atló dlungia, él dagnora na vaiga 
da damané pordenanza; dal ater vers en vare 
ch’i messun fá, sc’i orun comedé en tort. Tan 
gonot sozedel pa - ince encö - ch’i án families, 
paronteles o compagnies co strita da agn, co 
ne se ciara da generaziuns encá nia plü, por 
na cossa co ea sozedüda, magari che an ne 
se recorda gnanca plü avisa. A vigne moda na 
cossa olache al n’é nia gnü damané y olache 
al n’é nia gnü conzedü le pordonn. Sce i fajun 
en fal o en tort cuntra zacai, podunse vaighé le 
coraje da damané pordenanza. ”Setantesset 
iadi” dessun pordené, dij Gejú. Miné minel 
dagnora. Al paia la mëia da pordené y damané 
pordonn, sce i raporc é spo endô cujis, sce an 
se vën endô. Strité, ciaré da na pert ia y avëi 
le sënn ti fej mal no ma ai raporc, mo ince ales 
porsones co sont cösc sentimont. Pordené 
endere delibrëia, mediëia, varësc.

Strité mangia sö, pordené varësc

La comunité d’Al Plan ti aoda döt le bun, sanité y benedisciun ai geniturs
Paul Kastlunger y Daniela Egger

por le Bato de picio ANDRÉ.




